Y gwely gwair
[Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]
Adnoddau: Catalog Argos/Mothercare neu siop arall sy’n gwerthu nwyddau ar gyfer babis bach; cerdyn “Llongyfarchiadau ar enedigaeth eich mab/merch.” 
· Mae Anti Catrin yn disgwyl babi ac mi rydyn ni’n cael dewis anrhegion i’r babi newydd.
· Www! Mae llawer o ddewis yn y catalog yma.

· Cadair uchel, bygi, poti, blanced, poteli, dymis, ratls...

· Babygro’, Changing mat  i newid clwt/cewyn; playpen; giât ddioglewch rhag ofn i’r babi ddisgyn lawr y grisiau/staer, ac wrth gwrs cot. Mae’n rhaid i bob babi gael cot – rhywle i gysgu’n ddiogel.
· Dydi pob babi ddim yn cysgu mewn cot!
· Ydyn siŵr! Mae’n rhaid cael cot rhag ofn iddyn nhw rowlio allan o’r gwely a disgyn ar y llawr.
· Mae rhai babis yn cysgu yn yr un gwely â’i mamis â’i dadis.
· Dydi hynna ddim yn sensible iawn! Mae’n well cael cot.
· Cysgodd un babi enwog mewn gwely gwair! I ddweud y gwir preseb oedd y gwely - cafn bwydo anifeiliaid.
· Ti’n iawn! Falle nad oes angen y catalog yma...fe wnawn ni wrando ar yr hanes o lyfr Luc, pennod 2:
......dyma Cesar Awgwstws yn gorchymyn cynnal cyfrifiad drwy'r Ymerodraeth Rufeinig i gyd. Hwn oedd y cyfrifiad cyntaf, gafodd ei gynnal cyn bod Cwiriniws yn llywodraethwr Syria.
Roedd pawb yn mynd adre i'r trefi lle cawson nhw eu geni, i gofrestru ar gyfer y cyfrifiad. 
Felly gan fod Joseff yn perthyn i deulu'r Brenin Dafydd, gadawodd Nasareth yn Galilea, a mynd i gofrestru yn Jwdea — yn Bethlehem, hynny ydy tref Dafydd. 
 Aeth yno gyda Mair oedd yn mynd i fod yn wraig iddo, ac a oedd erbyn hynny'n disgwyl babi. 
Tra roedden nhw yno daeth yn amser i'r babi gael ei eni, a dyna lle cafodd ei phlentyn cyntaf ei eni — bachgen bach. Dyma hi'n lapio cadachau geni yn ofalus amdano, a'i osod i orwedd mewn cafn ar gyfer bwydo anifeiliaid. Doedd dim llety iddyn nhw aros ynddo.
· Enw’r babi bach wedi ei lapio mewn cadachau oedd Iesu. Daeth angylion a bugeiliaid a gwŷr doeth i ardal Bethlehem i ddathlu ei fod wedi cael ei eni.

· Rydyn ni’n rhoi cardiau i rieni newydd, “Llongyfarchiadau ar enedigaeth eich mab neu ferch”.

· Rydyn ni’n rhoi anrhegion hefyd, fel y rhai oedd yn y catalog.

· Mae pawb yn dathlu pan mae babi bach yn cael ei eni’n ddiogel. 

· Roedd yna ddathlu mawr ym Methlehem dros ddwy fil o flynyddoedd yn ôl pan anwyd Iesu, dyma eiriau’r angylion -

Mae gen i newyddion da i chi! Newyddion fydd yn gwneud pobl ym mhobman yn llawen iawn. Mae eich Achubwr wedi cael ei eni heddiw, yn Bethlehem (tref y Brenin Dafydd). Ie, y Meseia! Yr Arglwydd!  Dyma sut byddwch chi'n ei nabod e: Dewch o hyd iddo yn fabi bach wedi ei lapio mewn cadachau ac yn gorwedd mewn cafn bwydo anifeiliaid.” 
 Yn sydyn dyma filoedd o angylion eraill yn dod i'r golwg, roedd fel petai holl angylion y nefoedd yno yn addoli Duw! 

“Gogoniant i Dduw yn y nefoedd uchaf, 

heddwch ar y ddaear islaw, a bendith Duw ar bobl.”  

[Luc 2: 10-14]
Gweddïwn: cyd-weddïwn Weddi’r Arglwydd, Ein Tad....
Neu

Gweddïwn: O Dduw, diolch i ti am y Nadolig. Am amser i gofio geni Iesu Grist i’r byd. Diolch am yr hanes sbesial rydyn ni’n ddarllen yn y Beibl. Diolch fod yna ddathlu yn y nefoedd ac ar y ddaear pan anwyd Iesu. Helpa i ni gofio am yr hanes rhyfeddol hwn y Nadolig yma. Amen.

